
“OSOR AL-BOQIYA” – ABU RAYHON BERUNIY ILMIY IJODINING DURDONASI 
 

Annotatsiya. Beruniyning eng muhim asarlaridan biri uning “Osor al-boqiya” asari bo‘lib, unda geografiya, 
astronomiya, fizika va matematikaga oid ko‘plab ma’lumotlar keltirilgan. Bu ishda u o‘z kuzatishlari va 
o‘lchovlarini tavsiflaydi, shuningdek, o‘z hisob-kitoblari natijalarini beradi. Beruniy turli xalqlar, jumladan, 
yunonlar, forslar, hindlar, xitoylar tarixi va madaniyatini ham o‘rgangan. Ayniqsa, islom tarixi va islom falsafasiga 
qiziqib, uning bu sohadagi faoliyati keng e’tirof etilgan va yuksak baholangan.  

"OSOR AL-BAQIYA" – A MASTERPIECE OF ABU RAYHAN BERUNI'S SCIENTIFIC CREATION 

 
Abstract. One of Beruni’s most significant works is his work “Osor al-Bakiya”, in which he provides 

numerous data on geography, astronomy, physics and mathematics. In this work, he describes his observations 
and measurements, and also gives the results of his calculations. Beruni also studied the history and culture of 
various peoples, including the Greeks, Persians, Indians and Chinese. He was particularly interested in Islamic 
history and Islamic philosophy, and his work in this field was widely recognized and appreciated. 

Аннотация. Одним из наиболее значимых трудов Беруни является его работа «Осор аль-бакия», в 

которой он приводит многочисленные данные о географии, астрономии, физике и математике. В этой 
работе он описывает свои наблюдения и измерения, а также приводит результаты своих вычислений. 
Беруни также изучал историю и культуру различных народов, включая греков, персов, индийцев и 
китайцев. Он особенно интересовался исламской историей и исламской философией, и его работы в этой 
области были широко признаны и оценены.  

Kirish. Abu Rayhon Beruniy davri – bu X asrning oxirgi choragidagi va XI asrning 

birinchi yarmi boʻlib, bu asrlarda, ulardan avvalgi IX asr bilan birgalikda, islom mamlakatlarida, 

ayniqsa uning Yaqin Sharq, Movarounnahr va Xuroson qismlarida ilm-fan, falsafa, adabiyot, 

madaniyat va ishlab chiqarish gurkirab rivojlandi.  

Markaziy Osiyoda jumladan, Xorazmda tabiiy-ilmiy tafakkur, bu yerdagi ijtimoiy 

hayotning inʼikosi sifatida, qadim zamonlardan beri rivojlanib keladi. Islom dini esa 

Movarounnahr va Xorazm xalqlari hayotining barcha jabhalariga kirib bordi. Islom dini va arab 

tilidan foydalanish esa Movarounnahr va Xorazm xalqlari hayotining va ilm-fanining xalqaro 

ahamiyat kasb etishiga olib keldi. 

Abu Rayhon Beruniy haqida soʻz ketganda, oʻsha davr ijtimoiy-siyosiy hayotga taʼsir 

koʻrsatgan mazhablar va gʻoyaviy-falsafiy oqimlar haqida ham toʻxtalib oʻtishni lozim deb 

oʻylaymiz. Asosiy toʻrt sunniylik mazhabidan tashqari VIII asr boshlaridayoq islom qaʼrida oʻz 

davri uchun yangi boʻlgan muʼtaziliya gʻoyaviy-falsafiy oqimi paydo boʻldi. Bu oqimning 

asoschilaridan biri Vasil ibn Atta (699-748) yangi oqim avvalgi toʻrt mazhabdan ogʻishini 

(iʼtazala – ogʻmoq, shundan muʼtaziliya) tan olib, uni shunday atagan edi. Tez orada muʼtaziliya 

ilk Abbosiy xalifalar davrida xalifalikning markazi Bagʻdodda va uning shimoliy va sharqiy 

yerlarida katta gʻoyaviy kuchga aylandi. Muʼtaziliya taʼlimoti bilan shugʻullangan yirik 

mutaxassis G.Shteyner bunday yozgan edi: “muʼtaziliya sunniylikning ichiga singib, u islomni 

yangi gʻoyaviy elementlar bilan sugʻorganligi uchun katta tarixiy qiziqish uygʻotadi” [1:5].  

Adabiyotlar tahlili. IX-XII asrlar Yaqin va Oʻrta Sharq xalqlarining madaniy va siyosiy 

hayotidagi muhim bir davr hisoblanadi. Bu davrda bir vaqtlar arab xalifaligi tarkibiga kirgan 

mamlakatlarda yuksak madaniy taraqqiyot va ijtimoiy-siyosiy oʻzgarishlar roʻy bergan ediki, 

hatto uni islomning ilk asrlardagi rivojlanishi bilan solishtirib boʻlmas edi. Tarixchi olimlar bu 

davrni har tomonlama tahlil etib, Musulmon Renessansi deb atadilar. IX-X asrlarda Bagʻdodda 

va xalifalikning boshqa shaharlarida ijod qilgan olimlarning koʻpchiligi Markaziy Osiyolik boʻlib, 

xalifalikka tobe boʻlgan yerlarda mahalliy xalqlarning madaniy, ilmiy anʼanalari uygʻonib, yangi 

– “islom madaniyati” libosida yuzaga keladi [2:7].  

Bagʻdodda boʻlganidek, Markaziy Osiyoda ham XI asr boshida Xorazm poytaxti 

Gurganchda yirik ilm oʻchogʻi vujudga keldiki, keyinchalik bu tarixda “Maʼmun akademiyasi” 

nomi bilan butun Sharqda mashhur va maʼlum boʻldi. Maʼmun akademiyasi qisqa vaqt yaʼni 

1004-1017 yillarda faoliyat koʻrsatgan boʻlsa-da, buyuk siymolarni yetishtirdi. Abu Rayhon 

Beruniy mana shunday allomalardan biri hisoblanadi va olimlar jamoasining yetakchisi edi.  

Maqolamizga asos qilib olingan “Osor al-boqiya” asari arab tilida yozilgan boʻlib, uning 

toʻliq arabcha nomi “Al-osor al-boqiya an al-qurun al-xoliya” deb ataladi. Yevropada 

“Xronologiya” nomi bilan mashhurdir. Bu kitobning birinchi oʻzbekcha nashri “Qadimgi 

xalqlardan qolgan yodgorliklar” [3] deb tarjima qilingan va keyinchalik adabiyotlarda oʻrnashib 

qolgan. Shuningdek, arabcha atamani “Osor al-boqiya”, oʻzbekchada esa “Yodgorliklar” deyish 

ham mumkin. Ushbu asarning koʻpgina qoʻlyozmalari bizgacha yetib kelgan boʻlib, ularning 

ayrimlariga toʻxtalib oʻtamiz.  

Bu asarni birinchi marta Yevropa sharqshunoslariga tanishtirgan yirik nemis 

sharqshunos olimi Eduard Zaxau (1845-1930) hisoblanadi. U 1876-1878 yillarda Leypsigda 

“Osor al-boqiya” asarining arabcha nusxasini ilk bor nashr ettirdi [4]. Zaxau ushbu asarni 

nashrga tayyorlashda oʻsha vaqtda mavjud boʻlgan toʻrtta qoʻlyozmadan foydalangan.  

1879 yili Zaxau “Osor al-boqiya”ning ingliz tilidagi tarjimasini hamda Beruniyning 

tarjimai holi va izohlar ilova qilgan holda nashrdan chiqardi [5]. 1943 yili Tehronda “Osor al-

boqiya”ning fors tilidagi tarjimasi Akbar Dono Sirisht Sayrafiy tomonidan nashr etildi [3:13]. 

Ushbu tarjima Zaxauning arabcha tarjimasi asaosida amalga oshirilgan edi. Bu nashrning 

fotonusxasi OʻzFA Sharqshunoslik institutida, inv №69 raqami bilan saqlanmoqda.  

E.Zaxau nashridagi matnidagi kamchiliklarni bartaraf qilish uchun boshqa bir nusxa 

lozim edi. Shunday nusxa 1912 yili Peterburg Fanlar Akademiyasining Osiyo Muzeyidan 

(hozirgi Rossiya Fanlar Akademiyasi Sharqshunoslik institutining Sank-Peterburg boʻlimi) 

topildi. Bu qoʻlyozma Sankt-Peterburgga Tehrondagi rus diplomatiyasining vakili L.Bogdanov 

tomonidan yuborilgan edi. L.Bogdanov qoʻlyozmasi D-58 raqamida hamda ushbu 

qoʻlyozmaning mikrofilmi №35 raqami ostida, OʻzRFA Sharqshunoslik institutida 

saqlanmoqda. Ammo qoʻlyozmadagi ayrim boblar toʻliq emas.  

Istanbul qoʻlyozmasiga ilk bor nemis arabshunoslari – gamburglik Karl Garbers [6:45-

68] va gallelik Iogan Fyukk [7: 69-98] murojaat qiladi. Bu ikkala nashrning mikrofilmi 

Sharqshunoslik institutida № 342 (I-II) raqami bilan saqlanadi.  

Muhokama. “Osor al-boqiya”ni 1957 yilda marhum arabshunos olim M.A.Salye birinchi 

marta rus tiliga tarjima qildi [8:516]. Olim ushbu nashrni amalga oshirishda ingliz nusxadan, 

Leningrad va Istanbul qoʻlyozmalaridan foydalangan. Istanbul qoʻlyozmasi, Istanbul Ommaviy 

kutubxonasida № 4667 raqami ostida saqlanishi aniqlangan. Rossiyada bu qimmatbaho asar 

bilan oʻz vaqtida akademik I.Yu.Krachkovskiy qiziqqan edi. U oʻzining “Arab qoʻlyozmalari 

ustida” nomli mashhur asarida 1910 yillarda Petrograd Osiyo muzeyida sotib olingan XIII asrga 

oid qoʻlyozma bilan qiziqqan, bundan Zaxau nusxasini toʻldiradigan oʻrinlarini koʻchirib olgani 

va bularni nashrga tayyorlashni moʻljal qilib qoʻyganligi eslatib oʻtadi [8:63]. Lekin buni amalga 

oshirishga I.Yu.Krachkovskiy muyassar boʻlmadi. U oʻzining “al-Beruniy va Sharqning XI asrdagi 

geograflari” nomli asarida “Yodgorliklarga” juda yuksak baho beradi va bu kitob haqida 

qimmatli fikrlarni aytib oʻtadi [9:244].  

Oʻzbek beruniyshunos olimlari tomonidan ham “Osor al-boqiya” asari oʻrganilgan boʻlib, 

professor A.Ahmedov tomonidan ushbu asar rus [10:664] va oʻzbek tillarida toʻldirishlar, 

izohlar va sharhlar bilan nashr etildi [11:648].    

Yuqorida keltirilganidek, bu asar olimning eng birinchi yirik asari boʻlib, u muqaddima 

va 21 boʻlimdan iborat boʻlib, Beruniy asarda oʻziga maʼlum boʻlgan xalqlar: yunonlar, 

rumliklar, eroniylar, sugʻdiylar, xorazmliklar, harroniylar, qibtiylar, xristianlar, yahudiylar, 

islomgacha boʻlgan arablar va musulmonlarning yil hisoblari, hayitlari va mashhur kunlarini 

mufassal tasvirlab beradi. Beruniy islom mutafakkirlari ichida birinchi marta yahudiylar 

kalendari haqida tizimli maʼlumot beradi. 

Abu Rayhon Beruniyning asarlarida dinlar qiyosiy tahlil qilingan boʻlib, ayniqsa, 

allomaning “Osor al-boqiya”, asarida bu mavzuga juda keng toʻxtalib oʻtilgan. Ahmad Zaki 

Validiy Beruniyning “Osor al-boqiya” asarini Islom dunyosidagi qiyosiy dinshunoslikka oid eng 

sara asarlar qatoriga kiritgan edi [12: 142]. 

“Osor al-boqiya” asarining XIV bobi yahudiylar nishonlaydigan bayramlarga 

bagʻishlangan boʻlib, Beruniy yahudiylarning tili, dini va urf-odatlari bilan yaxshi tanish boʻlgan. 

Beruniy Falastinda boʻlmagani va VIII-X asrlarda Xorazmning hududlari Kaspiy dengizining 

sharqiy va shimoliy sohillarini ham oʻz ichiga olib, Shimoliy Kavkazda joylashgan Xazariya bilan 

chegaradosh boʻlganini eʼtiborga olsak, Beruniy yahudiylik haqidagi maʼlumotlarni oʻsha 

Xazariyadan olgan boʻlishi mumkin, chunki Xazariyada yahudiylik dini davlat dini edi. Shuni 

aytish lozimki, buyuk olimning yahudiylar dini va urf-odatlariga bunday katta ahamiyat 

berishidan Xorazmning oʻzida ham, masalan, Xazariya bilan chegaradosh qismlari, Kaspiy 

dengizining chap sohillarida ham yahudiylik boʻlgan, degan fikr keladi. Maqolamizning bu 

boʻlimida yahudiylarda shanba kuni nima uchun muqaddas ekanligi Beruniyning keltirgan 

misollar orqali tahlil etdik.  

Natijalar. “Osor al-boqiya” asaridayoq, Beruniy oʻzining tabiiy-ilmiy qarashlarida 

tabiatning, undagi hodisalarning voqeligini aynan shunday tushunish nuqtai nazarida turgan. 

Oʻsha vaqtlardayoq Beruniy barcha tabiat hodisalari va ilmiy muammolarni Qurʼon asosida 

talqin etuvchi, yoki barcha tushuntirishlarni qandaydir gʻayritabiiy kuchlarga, ilohiylikka 

bogʻlovchi sxolastik fan bilan kurash olib borgan.  

“Osor al-boqiya” asarida tarixiy voqealar hamda turli elat va diniy qarashlarga oid 

maʼlumotlar berish bilan bir qatorda, olam yaralishi va undagi turli tabiiy hodisalar toʻgʻrisida 

bir qancha ilmiy nazariyalarni ilgari surgan. Shuningdek, alloma olam manbasi “tuzilish va 

buzilish”dan iboratdir deydi. Olamning vujudga kelishi masalasida “Olam azaliy, falak esa 

cheksiz boʻshliqqa joylashgandir” [3:26-27], degan realistik qarashlarni ilgari suradi.  

Allomaning “Osor al-boqiya” asarida jamiyatning vujudga kelishi sabablarini bashariyat 

tarixi bilan bogʻlaydi. “Qadimgi tarixlarning eng avvalgisi va eng mashhuri bashariyatning 

boshlanishidir. Kitob ahllari boʻlmish yahudiylar, xristianlar, otashparastlar va bularning 

barcha sinflarida bashariyatning boshlanishi va uning tarix boshi qilib olinishi xususida 

shunday ixtiloflar mavjudki, tarixlar haqida bu kabi xilma-xillik boʻlishi mumkin emas” [3:50], 

– deb koʻpgina tarixiy voqealarning notoʻgʻri talqin etilganligini isbotlashga harakat qilib, ularni 

qiyosiy tahlil etgan.    

Akademik P.G.Bulgakov “Osor al-boqiya” asarini tahlil etar ekan uning fikriga koʻra, 

Beruniy deizm pozitsiyasida turgan, falsafaning ham mahalliy, ham ellinistik, avvalo Aristotel 

va atomistlarning ilgʻor konsepsiyalarining sintezi va progressiv rivojlanishiga asoslangan. 

Beruniyning fikricha, yaratuvchi — xudoning boʻlishi zarurdir, u butun olamning birinchi 

harakatlantiruvchisidir. Biroq, olam xudo tomonidan yaratilgan va harakatga keltirilgan 

boʻlishiga qaramay, keyinchalik tabiat qonunlari asosida rivojlanadi, ularni bilish esa, dinning 

emas, balki fanning sohasidir [13:113-114]. 

Xulosalar. Beruniy Sharq olimlari ichida, umuman, jahon fanida eng yirik siymolardan 

biri hisoblanadi. Uning ijodi va ilmiy merosi nafaqat allomaning buyuk isteʼdod va 

qobiliyatining, balki Sharq Renessansi deb atalgan jahon miqyosidagi ulkan hodisaning noyob 

va beqiyos hosilasidir. Qolaversa, Beruniy faqat oʻz davrining farzandi boʻlib qolmasdan, ayni 

paytda oʻrta asrlarning maʼnaviy-ilmiy qiyofasini va ulkan yutuqlarini belgilab bergan ulugʻ 

mutafakkir ulugʻ siymolardan biridir. Maʼlumki, Sharq Renessansining u yoki bu davrlarida 

diniy tolerantlik va hurfikrlikni yoqlash va targʻib etish imkoniyati ana shu tarixiy bosqichga 

xos noyob hodisalar sirasiga kirgan. Allomaning shaxsiy jasorati, ilgʻor ilmiy tahlil va tadqiqot 

tamoyillari, izchil va obyektiv falsafiy qarashlar tizimi ham uning ilohiyotga oid gʻoyalarining 

shakllanishida muhim omil boʻlgan.  

Beruniy qarashlarida aks etgan diniy bagʻrikenglik, boshqa din vakillariga nisbatan 

hurmat-ehtirom, oʻzaro ishonch tuygʻulari bilan yoʻgʻrilgan gʻoyalar allomaning ilmiy, maʼnaviy 

merosida yaqqol aks etganligini yoritish milliy falsafani rivojlantirishda katta ahamiyat kasb 

etadi. Beruniyning tolerantlik va baynalminallik, insonparvarlik kabi fazilatlari, qadriyatlar 

hamda hurfikrlik gʻoyalari, ijtimoiy-falsafiy qarashlari jamiyatimizning bugungi kundagi 

maʼnaviy yuksalishiga muhim turtki boʻlib xizmat qiladi. 

